
Parte son gente de finanze gramme,

Ch’appoggian a labarda in te famigge

Ciù benestanti pe levâse a famme,

O che s’arremban, perch’en zà in te sbigge,

Pe impiego o protezion a-i conti e a-e damme,

Comme s’appoggia a leloa a-e mûage e a-e ligge,

O a-i erboi, a-e canne, a-e perteghe ô crajêu

O de vigne, o de sûcche o di faxêu.

Gente, ripeto, scarsa de monæa,

Ma provvista però d’un fî de scheña

D’un’elasticitæ, che a çentanea

D’inchin a pêu resciste senza peña;

E a l’ha pe-i so interesci mente ciæa,

Faccia boña e ne-a lengua fluida veña,

Ma a non ha poi pe-o pubblico vantaggio,

Nè penscei, nè eloquenza, nè coraggio.

Atri, persoñe consacræ a-ô Santuaio,

S’esercitan ne-ô sacro ministero

Con quello zelo, ch’ô l’è necessaio

Pe montâ sciù da-ô basso a l’alto clero:

O pe-ô purpito o pe-ô confescionaio

Poco assæ instruii, son ne-ô restante zero;

Perchè ne-a so opinion a scienza umana

A l'è inscipida, inutile e profana.

Lô sentindo parlâ d’un genio raro.

Banditô d’un pensceo non conosciûo,

Resätan, comme fà un cavallo a-ô sparo

Dô scciêuppo, o a-ô ramadan che fà ô tambûo;

Stan all’erta, s’appæggian a-ô riparo

Do scandalo, perchè da lô credûo

L’è a-i boîn costummi e ä religion contraio

Quanto n’è ciæo ne-a Bibbia e ne-ô Breviaio.

